    Кариле балалар бакчасы 1971 нче елда Балтач районы Кариле авылында 50 балага исәпләнеп ачыла. Ике мәртәбә реконструкция уздырганнан соң, 140 баланы кабул итә ала. Бүгенге көндә  бакчабызга  194 бала йөри, 45 кеше хезмәт куя.
     Балаларга белем һәм тәрбия бирү буенча безнең балалар бакчасында күпкырлы эшчәнлек җәелдерелгән. Тәрбия һәм белем бирүнең кайсы гына өлкәсен алып карасак та, үзебезнең эш алымнары белән уртаклашырдай, башкаларга үрнәк итеп куярлык эш тәҗрибәбез бар.Балаларга әхлак тәрбиясе бирү, халкыбызның милли хәзинәләре белән таныштыру, хезмәт тәрбиясе бирү, сәламәтләндерү, физик тәрбия, татар балаларын рус теленә өйрәтү буенча күп еллар җыелган хезмәт җимешләребез белән чын мәгънәсендә горурлана алабыз.

     Бакчада сәламәт яшәү күнекмәләре тәрбияләү өчен барлык шартлар да булдырылган: заманча зәвыкъ белән җиһазландырылган шөгыль бүлмәләре, музыка һәм спорт залы, яшь үзенчәлекләренә туры китерелеп эшләнгән уен мәйданчыклары, " сәламәтлек сукмаклары". Алар үзләреннән үзләре игътибарны җәлеп итәләр, сәламәтлекне ныгытуда зур мөмкинлекләр тудыралар.Бакча коллективы " Тәрбия һәм белем бирү эшчәнлегендә яңа юнәлешләр һәм алымнар " дигән проблема өстендә эшли.

     Балалар саны арту сәбәпле, 2013 нче елның 6 нчы феваралендә Норма гомуми белем бирү мәктәбендә Кариле балалар бакчасының өстәмә төркемнәре ачылды. Заманча итеп эшләнгән бинада бүгенге көндә нәниләр һәм мәктәпкә әзерлек төркеме балалары тәрбияләнә.

